Avgerð nr. 06-02-22-30 og 06-02-22-31

- kapitalvinningsskattalógin § 1, § 15, § 27, § 28

- søla av partabrøvum til útgevandi felag 

- vinningsbýtisavgjald

Samandráttur:

Skattgjaldarar høvdu selt partabrøv til útgevandi felagið og mettu, at sølan var skattafrí vísandi til skiftisreglurnar í kapitalvinningsskattalógini. Toll- og Skattstova Føroya metti, at sølan skuldi viðgerast sum útlutan av vinningsbýti, og at vinningsbýtisavgjald tí skuldi lat​ast. Skatta- og avgjaldskærunevndin staðfesti avgerðirnar hjá Toll- og Skattstovu Før​oya.

Málslýsing

A og B eiga saman við hjúnafeløgum sínum, C og D partabrøvini í Sp/f E. Í 2003 seldu A og B part av partabrøvunum til felagið. Toll- og Skattstova Føroya metir, at sølan skal við​gerast sum útlutan av vinningsbýti til nevndu partaeigarar, og at vinningsbýtisavgjald tí skal latast í hesum sambandi. Kærarin metir, at talan er um sølu av partabrøvum, og at henda er skattafrí eftir skiftisreglunum í kapitalvinningsskattalógini.

Kærarin:

Kærarin vísir á, at Toll- og Skattstova Føroya hevur boðað A og B frá, at søla av parta​brøv​um til Sp/f E eigur at viðgerast sum vinningsbýti. Henda avgerð verður kærd við kravi um, at sølan verður viðgjørd eftir reglunum um sølu av partabrøvum.
P/F E varð stovnað í 1992 við kr. 10.000 í partapeningi. Partaeigarar vóru A og B saman við konum teirra, C og D. Í 1996 varð partapeningurin hækkaður við kr. 70.000 í kontant​innskoti, í 2003 varð gjørd ein grunnshækking upp á kr. 920.000. Í 2003 seldu tveir av parta​eigarunum partabrøv til felagið álj. kr. 500.000, og partapeningurin varð lækkaður tilsvarandi.
Niðanfyri sæst eitt yvirlit yvir eigaraviðurskiftini øll árini (1000 kr.):



1992 

1996 

2003





Hækking 

Hækking 

Tils. 
Lækking 
Tils.

B 

4 

28 

368 

400 40% 
-250 
150 30%

D 

1 

7 

92 

100 10% 

100 20%

A 

4 

28 

368 

400 40% 
-250 
150 30%

C 

1 

7 

92 

100 10% 

100 20%

Tilsamans 
10 

70 

920 

1.000 
-500 
500

Lækkingin stendst av, at P/F E í november 2003 keypti egin partabrøv nom. kr. 250.000 fyri kurs 200 frá A og nom. kr. 250.000 fyri kurs 200 frá B. Teir fingu sostatt kr. 500.000 í part fyri søluna.
Toll- og Skattstova Føroya skrivar, at hóast talan formelt er um sølu av partabrøvum frá partaeigarum til felagið, metir hon ikki, at veruliga innihaldið í handlinum kann javnmetast við sølu ella aðra avhending. Hon hevur tí avgjørt av viðgera søluupphæddina sum vinningsbýti. A og B verða kravdir eftir kr. 175.000 í part í skatti av vinningsbýti.

Kærarin vísir á, at skiftisreglurnar í kapitli 7 í kapitalvinningsskattalógini eru galdandi fyri

partabrøv, ið vórðu útvegað fyri 16. november 2001 (sum kunnugt eru broytingar gjørdar í
kapittul 7 í 2006). Skiftisreglurnar siga m.a., at átti seljarin 25% ella meira av parta​brøv​unum, skal eingin skattur gjaldast av vinningi av partabrøvum, sum hann hevði átt í minst 10 ár. Tað er teirra áskoðan, at sølan av partabrøvum til P/F E kann ikki viðgerast eftir øðrum reglum enn hesum.

Teir gera eisini vart við, at eigaralutfallið í P/F E broyttist, tá felagið keypti egin partabrøv.

Undan søluni áttu seljararnir hvør síni 40%. Eftir søluna eiga teir 30% í part, og parturin hjá hinum eigarunum er vaksin frá 10 til 20%. Hetta undirstrikar, at ein søla veruliga er farin fram.
Toll- og Skattstova Føroya metir ikki broytingina í eigaralutfallinum at hava týdning, tí her er talan um hjún, sum bæði undan og eftir søluna eiga hvør síni 50% av partabrøvunum. Toll- og Skattstova Føroya heldur tað ikki hava týdning í hesum sambandi, at maður og kona eru sjálvstøðugir skattgjaldarar og vísir til § 13, stk. 4 og § 29, stk. 2 í kapital​vinn​ings​skattalógini sum dømi um, at tað er vanlig siðvenja, at ognarpartur hjá hjúnafelaga, um​framt ognarpartar hjá børnum og foreldrum, verða tiknar við, tá ið gjørt verður upp, hvussu stóran part av einum felagi, ein skattgjaldari eigur.
Tær lógargreinar, Toll- og Skattstova Føroya vísir til, kunnu ikki brúkast sum próvgrund fyri, at eigaralutfallið ikki er broytt. Endamálið við teimum er netupp at siga, at hóast hjún eru sjálvstøðugir skattgjaldarar, skulu partabrøv hjá teimum (og eisini børnum, foreldrum, ommum og abbum teirra) leggjast saman í teimum serstøku førum, sum greinarnar 13 og 29 umtala. Í øllum øðrum førum vil tað øvugta vera galdandi. Hetta vil man t.d. kunna síggja, um annar hjúnafelagin selur hinum síni partabrøv. Tað vil vera ein skattskyldug søla. Í hesum sambandi verður víst á § 12 í kapitalvinningsskattalógini, ið er ein undan​taks​regla til § 11.
Grein 12 sigur, at tá virðisbrøv verða útlutað úr einum deyðsbúgvi, verður vinningur ikki rokn​aður upp í skattskyldugu inntøkuna hjá búnum, og fær ein hjúnafelagi hjá tí deyða virðisbrøv úr búnum, kemur hann í hesum føri í skattligu støðuna hjá tí deyða.
Við frammanfyri standandi viðmerkingum heitir kærarin á nevndina um at geva kær​ara​num viðhald í, at sølan av partabrøvunum í P/F E ikki verður viðgjørd sum vinningsbýti, men sum vanlig søla av partabrøvum sambært kapittul 7 í kapitalvinningsskattalógini.
Toll- og Skattstova Føroya.

Toll- og Skattstova Føroya greiðir frá, at málið snýr seg um, hvørt avhending av parta​brøv​um frá A og B til P/F E skal viðgerast eftir reglunum um vinningsbýti ella eftir reglunum um sølu av partabrøvum.
Toll- og Skattstova Føroya vísir á, at kærarin metir, at avhendingin av partabrøvunum til P/F E er fevnd av skiftisreglunum í kapitli 7 í kapitalvinningsskattalógini, herundir at vinn​ingur við sølu av partabrøvum, sum viðkomandi hevur átt í meira enn 10 ár, er skattafríur.
Eftir § 27 í kapitalvinningsskattalógini snúgva skiftisreglurnar í kapitli 7 í kapital​vinnings​skattalógini seg um sølu og aðra avhending av m.a. partabrøvum.

Transaktiónir, sum ikki kunnu javnmetast við sølu ella aðra avhending, eru ikki fevndar av

skiftisreglunum.
Hóast talan í hesum føri formelt er um sølu av partabrøvunum frá partaeigarunum til felag​ið, metir Toll- og Skattstova Føroya ikki, at veruliga innihaldið í handlunum kann javnmet​ast við sølu ella aðra avhending. Somu partaeigarar eiga framvegis eftir “søluna” alt parta​felagið íroknað øll tey inntøkuskapandi rakstrargøgnini.
Toll- og Skattstova Føroya er sannførd um, at endamálið við grunnshækkingini og eftir​fylgj​andi sølu og niðurskriving av partapeninginum einans var at flyta pening frá felagnum til privatognina hjá partaeigarunum. Harvið er “sølan” av partabrøvunum í veruleikanum at javnmeta við eina vanliga útlutan í sambandi við niðurskriving av partapeninginum og eig​ur tí at viðgerast sum vinningsbýti.

Í skrivinum verður víst á, at eigaralutfallið millum partaeigararnar broytist við tað, at ogn​ar​parturin hjá B og A lækkar frá 40% hvør til 30% hvør. Harafturímóti hækkar ognar​parturin hjá hjúnafeløgunum úr 10% í 20% hvør. Hjúnini tilsamans eiga sostatt framvegis 50% hvør av felagnum. Grannskoðarin undirstrikar í hesum sambandi, at maður og kona eru sjálvstøðugir skattgjaldarar, og at veruleikin tí er, at sølan av partabrøvunum broytti eig​ar​alutfallið.
Toll- og Skattstova Føroya metir tað ikki hava týdning í hesum sambandi, at maður og kona eru sjálvstøðugir skattgjaldarar. Hetta hevur sum so einki at gera við uppgerðina av ognarpartinum í partafelagnum. Hugtakið “sjálvstøðugur skattgjaldari” verður fyri tað mesta nýtt í sambandi við álíkning av inntøkum, tvs. at maður og kona verða skattað hvør sær av sínum egnu inntøkum. Harafturímóti er tað vanlig siðvenja, at ognarpartur hjá hjúnafelaga, umframt ognarpartar hjá børnum og foreldrum, verða tikin við, tá gjørt verður upp, hvussu stóran part av einum felagi, ein skattgjaldari eigur. Sum dømi kunnu nevnast § 13, stk. 4 í kapitalvinningsskattalógini og áður galdandi § 29, stk. 2 í kapital​vinnings​skatta​lógini.
Toll- og Skattstova Føroya heldur sostatt fast við áður gjørdu niðurstøðu.

Vísandi til § 14 í kapitalvinningsskattalógini skulu persónar lata ein skatt uppá 35% av møguligum vinningi. Skattgjaldararnir eiga sostatt at gjalda kr. 175.000 hvør í skatti sum fylgja av “søluni” á kr. 500.000.

Sambært fyriliggjandi skjølum og kapitalvinningsuppgerðum hjá skattgjaldarunum hava hesir ikki goldið skatt í sambandi við sølu av partabrøvunum. Toll- og Skattstova Føroya hevur tí broytt kapitalvinningssjálvuppgávur teirra samsvarandi omanfyri standandi.

Fundur í Skatta- og avgjaldskærunevndini.

Kæruumboðið møtti á fundi í Skatta- og avgjaldskærunevndini og legði fram áskoðan sína fyri nevndini. Á fundinum vísti kærarin á, at realitetsmeginreglan er ikki brúkilig longur vísandi til dóm frá Hægstarætti TfS 2006, 1062 H.

Avgerðin hjá Skatta- og avgjaldskærunevndini.

Skatta- og avgjaldskærunevndin viðmerkti, at viðurskiftini í dóminum TfS 2006, 1062H kundu ikki beinleiðis flytast yvir á hetta mál og ivaðist eisini í, um dómurin kundi tulkast so vítt, sum kærarin vildi vera við. Skatta- og avgjaldskærunevndin metti, at tað framvegis er galdandi, at er greitt ósamsvar millum formligu og veruligu umstøðurnar í einum máli, fer skattingin fram eftir veruligu umstøðunum. Verður soleiðis mett, at dispositiónin ikki hevur við sær broyting av ognarviðurskiftunum í felagnum, kann henda skattliga ikki viðgerast sum søla.
Skatta- og avgjaldskærunevndin varð annars samd við Toll- og Skattstovu Føroya, at veru​liga innihaldið í teimum handlum, sum hetta málið snýr seg um, kann ikki javnmetast við sølu ella aðra avhending, vísandi til, at somu partaeigarar eiga framvegis eftir “søluna” alt partafelagið íroknað øll tey inntøkuskapandi rakstrargøgnini. Talan er tí um útlutan, og vinningsbýtisavgjald skal latast.

Skatta- og avgjaldskærunevndin avgjørdi tí at staðfesta avgerðirnar hjá Toll- og

Skattstovu Føroya.

